ՀԻՄՆԱՎՈՐՈՒՄ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2025 ԹՎԱԿԱՆԻ ԴԵԿՏԵՄԲԵՐԻ 25-Ի N 1910-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ

1. Ընթացիկ իրավիճակը և իրավական ակտի ընդունման անհրաժեշտությունը. 
Մրցակցության և սպառողների շահերի պաշտպանության հանձնաժողովի (այսուհետ նաև՝ Հանձնաժողով) թվային կարողությունների զարգացման շրջանակում Համաշխարհային բանկի ֆինանսավորմամբ իրականացվող «Պետական հատվածի արդիականացման երրորդ ծրագրի» ներքո 2020 թվականի մայիսի 7-ին կնքված պայմանագրի հիման վրա մշակվել և ներդրվել է e-Compete էլեկտրոնային համակարգը (այսուհետ նաև՝ Համակարգ), որը ներկայումս հանդիսանում է Հանձնաժողովի գործունեության կազմակերպման հիմնական գործիքը։
Համակարգը ներառում է փոխկապակցված մի շարք բաղադրիչներ՝ ինտերակտիվ պաշտոնական կայք, գործերի կառավարման ներքին համակարգ, արտաքին օգտատերերի հետ առցանց փաստաթղթաշրջանառության հարթակ (e-filing), ինչպես նաև ինտեգրում այլ պետական մարմինների էլեկտրոնային շտեմարանների և փաստաթղթաշրջանառության համակարգերի հետ, որի շնորհիվ ապահովվում է տեղեկատվության երկկողմանի հոսք՝ արտաքին աղբյուրներից դեպի ներքին համակարգ և հակառակը՝ տվյալների և փաստաթղթերի ինքնաշխատ փոխանցում և հրապարակում։
Համակարգի ներդրմամբ ամբողջությամբ թվայնացվել են Հանձնաժողովի հիմնական գործընթացները՝ ներառյալ վարույթների իրականացումը, որոշումների ընդունումը, ոլորտային ուսումնասիրությունները և փաստաթղթաշրջանառությունը։ Միաժամանակ ավտոմատացվել են գործերի կառավարումը, ժամկետների սահմանումն ու վերահսկողությունը, նիստերի կազմակերպումը, որոշումների և հրամանների ընդունումն ու հրապարակումը, ինչպես նաև տվյալների շտեմարանների և գրանցամատյանների վարումը։ 
e-Compete համակարգը կիրառվում է ինչպես Հանձնաժողովի անձնակազմի, այնպես էլ տնտեսավարող սուբյեկտների, ֆիզիկական անձանց և պետական մարմինների կողմից․ յուրաքանչյուր շահագործողի համար սահմանված են նրա լիազորություններին համապատասխան հասանելիության մակարդակներ։ Համակարգում ներդրված վերլուծական գործիքների միջոցով ձևավորվում են հաշվետվություններ և վիճակագրական տվյալներ, ինչպես նաև ապահովվում է հանրային տեղեկատվության հրապարակումը, այդ թվում՝ լայն սպառման ապրանքների գների ամենօրյա մոնիտորինգի արդյունքների ներկայացումը։
2025 թվականին համակարգը համալրվել է «Սպառողի օգնական» թվային գործիքով, որը հնարավորություն է տալիս քաղաքացիներին պարզ և հասանելի եղանակով ներկայացնել բողոքներ և անմիջապես հաղորդակցվել տնտեսավարողների հետ, ինչպես նաև անհրաժեշտության դեպքում տեղեկացնել Հանձնաժողովին հետագա քայլերի ձեռնարկման նպատակով։ Գործիքը ապահովում է նաև ավտոմատ ծանուցումներ և վարույթ սկսելու նախադրյալների ձևավորում։
Համակարգը գործարկումից հետո 2022-2023 թվականներին սպասարկվել է երաշխիքային պայմաններով, սակայն պայմանագրի ավարտից հետո համապատասխան ֆինանսավորման բացակայության պատճառով հնարավոր չի եղել ապահովել Համակարգի լիարժեք շարունակականության, արդիականացման, բարելավման և տեխնիկական թարմացման համար անհրաժեշտ ամբողջ ծավալի աշխատանքները։
Միաժամանակ Հանձնաժողովի գործառույթների ընդլայնումը և նոր թվային գործիքների ներդրումը հանգեցրել են Համակարգի բեռնվածության աճին և բարձրացրել են հասարակության սպասումները՝ արագ, հուսալի և թափանցիկ թվային ծառայությունների մատուցման առումով։ Նման պայմաններում, ինչպես նաև հաշվի առնելով պետական կառավարման ոլորտում թվային ենթակառուցվածքների նկատմամբ սահմանված պահանջները, առավել քան ակտուալ է դարձել համակարգի անխափան աշխատանքի, տվյալների անվտանգության ապահովման, ինչպես նաև դրա շարունակական զարգացման և արդիականացման անհրաժեշտությունը։
Վերոգրյալով պայմանավորված՝ առաջացել է e-Compete համակարգի ամբողջական տեխնիկական սպասարկման ապահովման անհրաժեշտություն, ինչը պահանջում է համապատասխան իրավական կարգավորման և ֆինանսական միջոցների նախատեսում։
Հիմք ընդունելով ողջ վերոգրյալը, ինչպես նաև Տեղեկատվական համակարգերի կառավարման խորհրդի 2026 թվականի փետրվարի 21-ի նիստի N ԽԱ/05-2026 արձանագրության 3.1-րդ կետը՝ մշակվել է «Հայաստանի Հանրապետության Կառավարության 2025 թվականի դեկտեմբերի 25-ի N 1910-Ն որոշման մեջ փոփոխություններ և լրացումներ կատարելու մասին» Կառավարության որոշման նախագիծը (այսուհետ նաև՝ Նախագիծ)՝ թվայնացման բյուջեի շրջանակում Հանձնաժողովի e-Compete («Սպառողի օգնական») համակարգի ընթացիկ սպասարկման և թարմացումների ֆինանսավորման աշխատանքների իրականացումն ապահովելու նպատակով:

2. Կարգավորման նպատակը.
Նախագծով առաջարկվում է ապահովել e-Compete էլեկտրոնային համակարգի ամբողջական և շարունակական տեխնիկական սպասարկումը, իրականացնել համակարգի արդիականացում և ենթահամակարգերի բարելավում, ապահովել տվյալների անվտանգությունն ու համակարգի անխափան աշխատանքը, ընդլայնել համակարգի փոխգործելիությունը այլ պետական մարմինների տեղեկատվական շտեմարանների հետ, բարձրացնել թվային ծառայությունների որակը և հասանելիությունը քաղաքացիների և տնտեսավարող սուբյեկտների համար։

3․ Ակնկալվող արդյունքը.
Նախագծի ընդունման արդյունքում ակնկալվում է․
· ապահովել e-Compete համակարգի կայուն և անխափան գործունեությունը.
· բարձրացնել Հանձնաժողովի գործառույթների արդյունավետությունը և օպերատիվությունը.
· բարելավել սպառողների դիմումների և բողոքների մշակման գործընթացը, ապահովել տվյալների վերլուծության և որոշումների կայացման առավել բարձր որակ. 
· բարձրացնել պետական կառավարման թափանցիկությունն ու հաշվետվողականությունը.
· նպաստել բիզնես միջավայրի կարգապահության և սպառողների իրավունքների պաշտպանության մակարդակի բարձրացմանը։

4․ Նախագծի մշակման գործընթացում ներգրավված ինստիտուտները և անձինք.
Սույն նախագիծը մշակվել է Բարձր տեխնոլոգիական արդյունաբերության նախարարության և Մրցակցության և սպառողների շահերի պաշտպանության հանձնաժողովի կողմից։

5. Նախագծի ընդունման կապակցությամբ լրացուցիչ ֆինանսական միջոցների անհրաժեշտությունը և պետական բյուջեի եկամուտներում և ծախսերում սպասվելիք փոփոխությունների մասին.
Սույն նախագծի ընդունման կապակցությամբ լրացուցիչ ֆինանսական միջոցների անհրաժեշտությունը պայմանավորված է e-Compete էլեկտրոնային համակարգի ամբողջական և շարունակական տեխնիկական սպասարկման, արդիականացման և զարգացման ապահովմամբ։ Մասնավորապես, նախատեսվում է իրականացնել համակարգի ծրագրային և տեխնիկական աջակցություն, ենթահամակարգերի բարելավում, տվյալների անվտանգության բարձրացում, որի իրականացման համար անհրաժեշտ է 4.000.000 (չորս միլիոն) ՀՀ դրամ, ինչպես նաև համակարգի անխափան և արդյունավետ գործարկման ապահովման սպասարկման աշխատանքներ, որի համար անհրաժեշտ է 8.000.000 (ութ միլիոն) ՀՀ դրամ, ինչն ակնկալվում է ստանալ 2026 թվականի պետական բյուջեից: Ընդ որում, հարկ է նկատել, որ գնման ընթացակարգը նախատեսվում է կազմակերպել մեկ անձից գնման ձևի կիրառման կարգով՝ համաձայն Կառավարության 2017 թվականի մայիսի 4-ի 526-Ն որոշման 23 կետի 4-րդ ենթակետի 15.1-ին տողի: 
Ավելին, e-Compete էլեկտրոնային համակարգի մշակման, ներդրման և հետագա տեխնիկական սպասարկման գործընթացներում առանցքային դեր է ունեցել համակարգը մշակող DotGov Solutions LLC-ի Հայաստանյան միակ ներկայացուցիչ Հրանտ Դարբինյանը, որի կողմից, բացի Համակարգի մշակման աշխատանքների կատարումից, ողջ գործընթացի համակարգումից ու ապահովումից, իրականացվել է նաև Համակարգի քսանչորսամսյա երաշխիքային սպասարկում։ Երաշխիքային ժամկետի ավարտից հետո մինչև օրս Համակարգի սպասարկման, պահպանման և տեխնիկական աջակցության աշխատանքները շարունակաբար իրականացնում է Հրանտ Դարբինյանը։
Բացի այդ, «Սպառողի օգնական» բողոքների ներկայացման թվային հարթակը, որը տեխնիկապես և գործառութային առումով ինտեգրված է e-Compete համակարգին և հանդիսանում է դրա բաղկացուցիչ ենթահամակարգերից մեկը, մշակվել է Եվրոպական միության առաքելության ֆինանսավորմամբ իրականացված ծրագրի շրջանակում մրցութային կարգով ընտրված «Զենտա» ընկերության կողմից, որի հիմնադիրը և սեփականատերը Հրանտ Դարբինյանն է։ «Սպառողի օգնական» հարթակի մշակման և ներդրման ընթացքում օգտագործվել են e-Compete համակարգի գործող ճարտարապետական լուծումները, տվյալների կառուցվածքները և ինտեգրացիոն մեխանիզմները, ինչի արդյունքում ձևավորվել է միասնական և փոխկապակցված թվային միջավայր։
Հրանտ Դարբինյանը տիրապետում է համակարգի ծրագրային ճարտարապետության, սկզբնական կոդերի, տվյալների բազաների կառուցվածքի, ինտեգրացիոն շերտերի, կիրառված տեխնոլոգիական լուծումների և համակարգի զարգացման պատմության վերաբերյալ ամբողջական և բացառիկ գիտելիքների, որոնք ձևավորվել են համակարգի ստեղծման, զարգացման և շահագործման ամբողջ ընթացքում։
Միաժամանակ, e-Compete համակարգը հանդիսանում է Մրցակցության և սպառողների շահերի պաշտպանության հանձնաժողովի գործունեության հիմնական թվային հարթակը և ապահովում է փոխգործակցություն մի շարք պետական տեղեկատվական համակարգերի, էլեկտրոնային շտեմարանների և փաստաթղթաշրջանառության համակարգերի հետ։ Համակարգում իրականացվող ցանկացած փոփոխություն կամ տեխնիկական միջամտություն անմիջական ազդեցություն կարող է ունենալ տվյալների փոխանակման գործընթացների, տեղեկատվական անվտանգության, համակարգի անխափան աշխատանքի և ծառայությունների մատուցման շարունակականության վրա։
Հաշվի առնելով նաև, որ Համակարգն ամենօրյա ռեժիմով օգտագործվում է Հանձնաժողովի աշխատակիցների, տնտեսավարող սուբյեկտների, պետական մարմինների և քաղաքացիների կողմից, իսկ «Սպառողի օգնական» հարթակը նախատեսված է սպառողների դիմումների և բողոքների ընդունման ու մշակման համար, համակարգի աշխատանքի ցանկացած խափանում կամ տեխնիկական անսարքություն կարող է հանգեցնել հանրային ծառայությունների մատուցման ընդհատման, քաղաքացիների իրավունքների իրացման խոչընդոտման, ինչպես նաև տվյալների անվտանգության և ամբողջականության հետ կապված ռիսկերի առաջացման։
Վերոգրյալից ելնելով՝ e-Compete համակարգի և դրա կազմում գործող «Սպառողի օգնական» հարթակի ընթացիկ տեխնիկական սպասարկման, թարմացման, արդիականացման և անխափան շահագործման ապահովման նպատակով նպատակահարմար և հիմնավորված է գնումն իրականացնել մեկ անձից գնման ձևով՝ որպես Համակարգի կառուցվածքին, ծրագրային կոդերին, հնարավորություններին, տեխնիկական ճարտարապետությանը և ինտեգրացիոն լուծումներին լիարժեք տիրապետող և անհրաժեշտ մասնագիտական կարողություններ ու փորձառություն ունեցող անձի։
Նախագծի ընդունումը չի հանգեցնի պետական բյուջեի ծախսերի Էական ավելացմանը, միաժամանակ ակնկալվում է, որ դրա արդյունքում կբարձրանա Հանձնաժողովի գործունեության արդյունավետությունը, կկրճատվեն վարչարարական ծախսերը երկարաժամկետ հեռանկարում, ինչպես նաև կբարելավվեն թվային ծառայությունների մատուցման որակը և հասանելիությունը։ 

6. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.
 Նախագծերի ընդունումը բխում է Կառավարության 2021 թվականի օգոստոսի 18-ի «Հայաստանի Հանրապետության կառավարության ծրագրի» մասին N 1363-Ա որոշման հավելվածի 2-րդ կետից:
